
O presente traballo quere ofrecer unha visión panorámica sobre as liñas de
acción desenvolvidas tanto a nivel institucional como desde a iniciativa privada
nos eidos da edición, a investigación e a documentación das artes escénicas en
Galicia nas primeiras décadas do século XXI. Os tres campos sinalados son pia-
res fundamentais á hora de construír a memoria das artes vivas, de analizar a súa
produción e a súa recepción e de preservar o seu legado de cara a xeracións futu-
ras. Nos últimos anos, informes e especialistas sinalan o estado de fraxilidade e
esmorecemento no que se atopan iniciativas e proxectos que teñen como obxec-
to garantir esta preservación da memoria escénica galega. Ante esta alerta, resul-
ta fundamental concentrar e poñer en relación estas liñas de traballo que afec-
tan á visibilidade do teatro na sociedade e apuntar desafíos cara á construción
dun horizonte posible en 2030. 

“O futuro está atrás”. É un dito que indica o valor da memoria á hora de
avanzar. Esta idea resúmese tamén dun xeito ilustrativo en idioma tuva. Nesta
lingua asiática, o pasado exprésase como algo situado por diante do falante men-
tres que o futuro é algo que reside ás súas costas e, polo tanto, é algo que non
pode ver. É por esta razón pola que en tuva nunca se di que unha persoa ten
toda a vida “por diante” senón que ten toda a vida “por detrás”. É dicir, debe-
mos avanzar cara ao descoñecido mirando o que coñecemos. Por iso, é preciso
aspirar a acadar un horizonte sen perder de vista, nin o camiño percorrido, nin
o punto de partida; conscientes do construído polas xeracións precedentes, rexis-
trando o propio e transmitindo un legado para que as xeracións seguintes atra-
vesen o seu propio camiño sen necesidade de volver comezar de cero. Así, rexis-
trar, conservar e difundir preséntanse como elementos fundamentais para que
dentro de cen anos alguén saiba que estamos aquí e fortalecer, con esa confian-
za, o noso contexto. 

O carácter efémero e irrepetible do feito escénico fai que sexa tarefa difícil
conservar a súa memoria e esta condición afecta moitas veces ao seu recoñece-
mento social. Por esta razón, cómpre facer visible todo o seu proceso de crea-
ción, facer accesibles os materiais que rodean a cada proxecto e garantir a súa
presenza nos diferentes niveis de ensino para normalizalo entre os hábitos cul-
turais da cidadanía. Coñecer o proceso de creación implica tamén valorar a can-
tidade de oficios implicados e as tarefas que si poden ser conservadas (progra-
mas de man das representacións, gravacións audiovisuais, recortes de prensa,

fotografías, fonogramas, carteis, dossiers e outros tipos de documentación), que
é posible documentar, arquivar, analizar e difundir. 

O teatro profesional en Galicia é relativamente novo e esa mocidade, ás veces,
implica carencias para as que non deixaron de darse pasos pero que foron inte-
rrompéndose ou esmorecendo, como o Centro de Documentación das Artes
Escénicas que existiu entre 1996 e 2006 ou o anteproxecto de Lei das artes escé-
nicas. Nun tempo de memoria fráxil, debemos recuperala, continuala e preser-
vala. E preservar a memoria significa tamén fortalecer o vínculo que existe entre
a documentación, a investigación e a edición: tres piares da memoria e da his-
toria que non se poden pensar de forma independente e que deben acompañar
o resto da práctica escénica. Despois de todo, a documentación é unha ferra-
menta clave para a investigación e a edición é un proceso esencial para alimen-
tar e difundir a base documental. Proba desta estreita relación é a recente publi-
cación do Entremés galego ao feliz e real parto da nosa raíña, de Salvador
Francisco Roel. Representada en 1707, e impresa en Santiago de Compostela entre
1708 e 1712, a obra foi descuberta recentemente polo investigador Julio Gon-
zález Montañés pasando a figurar como primeira obra impresa en galego e des-
montando a idea de que o uso do galego era un elemento estraño na práctica
teatral e escrita. Seguindo este exemplo, a investigación actuou como ferramen-
ta para destapar unha memoria soterrada e rescatar o teatro dun espazo menos-
prezado e que aínda goza de escasa consideración no eido da cultura.

Un rico espazo para a documentación é o portal www.elteatroengalicia.es do
investigador Julio González Montañés. Trátase dunha web que ten como obxecti-
vo “encher as páxinas en branco da historia do teatro galego presentando novos
textos e testemuños, reunindo unha serie de datos dispersos e pouco coñecidos, e
ofrecendo unha nova interpretación dos mesmos á luz de paralelos tanto penin-
sulares como europeos”. Tal e como indica o propio autor na súa presentación: 

La historia del teatro comenzaba en el siglo XVII con el Entremés famoso sobre a pesca
no río Minho o Contenda dos Labradores de Caldelas (1671), de Gabriel Feixóo de Ara-

úxo, considerado durante mucho tiempo como la auténtica partida de nacimiento del

género teatral en Galicia y como una obra aislada, una excepción en el panorama litera-

rio teatral de los Séculos Escuros. Sin embargo, en las dos últimas décadas aparecieron

documentos que dibujan un escenario completamente diferente. (González Montañés)

Comprobamos así que é certo que ningún documento é o primeiro e ningún
documento é ó último e a memoria é, ante todo, materia viva. Por iso, coa inten-
ción de ampliar coñecemento e afondando nela, a importancia de deixala dispo-
ñible e accesible para ter acceso á nosa cultura mais tamén á nosa propia historia.

Nese sentido, a sociedade debe reclamar tamén a historia das artes escénicas
que non se conta e cuxo silenciamento perpetúa o seu menosprezo cando supón
unha expresión colectiva, o espello dun tempo en común. Por esta razón, pro-
mover a documentación e a investigación son cometidos da Administración na
súa obriga de promover e tutelar o acceso á cultura, á cal toda cidadanía ten
dereito. Así o recolle o artigo 44.1 da Constitución española que no artigo
148.17 recolle que “as Comunidades Autónomas terán toda a responsabilidade
do fomento da cultura, da investigación e do ensino da lingua da Comunidade
Autónoma”.

FONDOS DOCUMENTAIS

Un exemplo de bo funcionamento é o Centro de Documentación das Artes Escé-
nicas de España. Creado en 2019 a partir da unión do Centro de Documentación
Teatral e o Centro de Documentación da Música e Danza, o CDAEM ten como
finalidade prioritaria compilar, conservar e poñer a disposición da cidadanía os
materiais artísticos, gráficos e estatísticos xerados pola actividade escénica e musi-
cal no Estado español. Esta entidade dispón de relevantes e variados fondos docu-
mentais e realiza un importante labor de divulgación a través das súas publicacións
especializadas, promovendo a dixitalización e favorecendo a accesibilidade aos fon-
dos dun xeito sinxelo e dinámico. Proba do seu traballo é a revista Don Galán,
revista audiovisual de investigación sobre artes escénicas editada polo Centro de
Documentación Teatral na que destaca o estreito vínculo entre a documentación
e a investigación.

Por outra banda, entre os exemplos próximos de posibilidades que poderían
estar funcionando en Galicia, atópase tamén o Centro de Documentação do
Teatro Nacional São João do Porto. Creado no ano 2000, este espazo xurdiu
para “contrariar a efemeridade do xesto creativo e desdramatizar os efectos de
varias maldicións documentais” varridas polos incendios. Así, o Centro de

Documentação iniciou un proceso de recollida e tratamento de todo o material
documental creado polo TNSJ, poñéndoo a dispoñibilidade da cidadanía. Xere,
desde 2001, unha base de datos, o Cinfo –aloxado en www.tnsj.pt– que refe-
rencia os documentos existentes, fisicamente, no Centro de Documentación,
funcionando tamén como biblioteca online xa que parte deses documentos están
tamén dispoñibles en formato dixital. De igual modo, o espazo funciona como
biblioteca especializada en artes performativas instalada nunha das salas do Mos-
teiro de São Bento da Vitoria que, entre outras, promove as lecturas e o diálogo
ao vivo entre autoría e público lector.

Vinte anos de vida son os que fai, neste 2020, o Centro de Documentação do
TNSJ e vinte e catro sería os que celebraría o Centro de Documentación das Artes
Escénicas de Galicia se non pechase en 2006, dez anos despois da súa inauguración.
Tal e como explica a súa impulsora, Mar Nogueira, na entrevista realizada por Fran-
cisco Peleteiro no número 99 da Erregueté, o Centro de Documentación das Artes
Escénicas e Musicais de Galicia “naceu para ser a unidade documental do Institu-
to Galego das Artes Escénicas e Musicais. A idea era crear unha estrutura que tra-
ballase na recompilación, na conservación e na difusión do patrimonio documen-
tal galego ligado ás artes escénicas” (Peleteiro 2019: 13). 

A concepción do CDAEMGA era a dun espazo aberto de consulta e investiga-
ción dotado de servizos especializados e articulado en: servizo de documentación
(con fondos fotográficos, orixinais de deseños de vestiario e escenografías, pezas de
atrezzo, maquetas, carteleira de espectáculos, guións, cartas, textos de traballo...) e
un servizo de biblioteca e mediateca con fondos especializados en teatro, música e
danza. Mestura de biblioteca e arquivo, o proxecto incluíu o deseño dunha base de
datos coa que as usuarias podían acceder a unha información ata entón inexisten-
te, disgregada e sen sistematizar. No relato da que fora responsable deste espazo,
resulta preocupante a desaparición de fondos, a dispersión destes e a falta de con-
trol sobre o material alí depositado. Ademais, aparece como clave a necesidade de
dotar os proxectos dunha estrutura legal e orzamentaria previa e demandar unha
xestión que cumpra coas funcións asignadas.

No ámbito portugués, é preciso sinalar tamén a existencia do Centro de
Documentação e Informação da Cena Lusófona. Inaugurado en setembro de
1997, é un centro de recursos especializado na adquisición, procesado, xestión e
difusión da documentación e información, no ámbito das artes escénicas, relativas

ao espazo cultural ocupado polos países que integran a Comunidade de Países de
Língua Portuguesa (CPLP). Localizado en Coimbra, o CDI posúe un acervo
documental constituído por publicacións periódicas, libros, fotografías, vídeos e
outros materiais.

Tamén no último número da Revista Galega de Teatro, dedicado ao patri-
monio das artes escénicas, atopamos iniciativas privadas sobre fondos e arquivos
que foron acollidas por entidades públicas. É o caso do Fondo María Casares na
Biblioteca Pública de Cangas do Morrazo, a Biblioteca-Arquivo Teatral Franci-
so Pillado na UDC ou a colección bibliográfica de Xoán Manuel Eirís no Con-
cello de Carballo.

A Biblioteca-Arquivo Teatral da Universidade da Coruña (UDC) partiu da
doazón realizada en 1996 polo escritor e editor Francisco Pillado Mayor. Tal e
como explica a profesora Laura Tato Fontaíña no artigo publicado no número
99 da Erregueté: “No convenio asinado quedaron recollidas as obrigas de ambas
as dúas partes: Francisco Pillado continuaría aumentando os fondos do Arqui-
vo e da Biblioteca teatrais e a UDC tiña que lle asignar un espazo propio e pro-
ceder á catalogación e custodia dos fondos” (Tato 2019: 10).

En 1997, a UDC asinou un convenio co Instituto Galego das Artes Escéni-
cas e Musicais polo que este organismo dotaba dúas prazas de bolseiros para os
traballos de catalogación dos materiais dos fondos do Arquivo. Este convenio
tamén incluía unha liña de publicacións estruturadas en catro series: Serie azul
(Literatura Dramática Galega); Serie verde (Literatura Dramática en lingua por-
tuguesa); Serie vermella (Literatura Dramática en lingua francesa) e Serie bran-
ca (Outras literaturas dramáticas). En 2003 iniciábase a Serie gris (Pensamento
e Estética) mentres que en 2005 se abría a Serie Ouro (con intención de dar a
coñecer parte da documentación que custodiaba no Arquivo relativa á historia
do teatro). En 2008 remataba o convenio que permitía ao Arquivo manter eco-
nomicamente as súas publicacións e en 2017 pasaban a renovarse as direccións
das series ao tempo que se adaptaban os criterios de publicación á normativa de
calidade que esixe o Servizo de Publicacións da UDC en que ficou integrada a
colección da Biblioteca-Arquivo Teatral Francisco Pillado Mayor. 

Situado na Biblioteca Pública de Cangas do Morrazo, o Fondo Teatral María
Casares é o resultado dun convenio asinado no ano 1995 entre o Concello de
Cangas, Teatro de ningures e a Asociación Cultural Entre Bambalinas, editora

da Revista Galega de Teatro. Formado inicialmente pola cesión de fondos
bibliográficos e diversas coleccións de revistas especializadas destas dúas entida-
des, o fondo vaise enriquecendo progresivamente grazas ás achegas de libros e
revistas que, recibidas na revista posteriormente, pasan a inventariarse na biblio-
teca. O fondo conta actualmente con máis dun millar de volumes e revistas que
son unha base moi útil para todas as persoas interesadas polo feito teatral, sendo
un depósito especializado en teatro único en Galicia. Ademais de libros e revis-
tas, o fondo conta con gravacións de vídeo, fotografías e outros materiais de
interese e na súa vontade de difundir o teatro, organiza tamén exposicións, obra-
doiros e outras actividades, subministrando información sobre diversos aconte-
cementos teatrais.

O portal AtoPO (atopo.depo.gal) do Servizo de Patrimonio da Deputación de
Pontevedra naceu en decembro de 2019 como unha ferramenta deseñada para
achegar á poboación a información dos fondos documentais definidos como
públicos e de libre acceso que existen na provincia. A web permite consultar o
arquivo documental, bibliográfico, cartográfico e audiovisual (libros, revistas, xor-
nais, cartas, mapas, fotografías, debuxos, música...) do Museo de Pontevedra e do
Servizo de Patrimonio da Deputación, así como doutros 128 concellos e institu-
cións da provincia. Entre os fondos é posible consultar a colección da Erregueté,
que se atopa depositada alí. Así, a cidadanía pode coñecer preto de 750.000 refe-
rencias públicas do patrimonio cultural da provincia nun marco de divulgación,
integración e investigación. Entre os datos destacados, cómpre indicar que o por-
tal cuadriplicou o seu número de accesos durante as semanas de confinamento,
algo que mostra o potencial da web e o interese que suscitan as ferramentas de
coñecemento cando están activas e dispoñibles.

Por outra banda, á espera de materializar o proxecto da Casa Museo dos
Monicreques de Kukas, a directora Isabel Rey confirma a catalogación dos seus
fondos co apoio do Concello de Santiago de Compostela. Mais xunto coas ini-
ciativas que xorden e resisten, hai outras que desaparecen ou que non acaban de
materializarse. É o caso do Museo Galego da Marioneta, un espazo que acolle
pezas e documentos cedidos polas compañías de monicreques do país, cun
importante valor histórico, e que anunciou o seu peche despois de 18 anos debi-
do a atrancos burocráticos.

ARQUIVOS ONLINE

Sexa por incapacidade, por ignorancia, por desinterese ou por unha vontade
premeditada de silenciar o traballo do sector escénico por parte da institución,
moitas creadoras acaban por desconfiar de quen debería salvagardar os seus
recursos. Iso é algo que se destila da dobre entrevista realizada por Gena Baa-
monde a Matarile e Chévere, dúas compañías de recoñecida traxectoria, con
motivo da elaboración dos seus respectivos arquivos online. 

A primeira das conversas debuxa un panorama desolador: “Nunca deixarei
que a institución teña estes arquivos” (Baamonde 2019: 18). É o que destaca
Baltasar Patiño despois de explicar a experiencia coa institución. O arquivo web
de Matarile nace coa vontade de colocar a compañía no centro e ao seu redor
outros proxectos desaparecidos como o Teatro Galán, o festival En pé de pedra
ou a Sala Montiel. Son, sen dúbida, espazos significativos da danza e da creación
contemporánea en Santiago de Compostela, que desde a compañía entenden
que cómpre manter “para as persoas interesadas en estudalo” e tamén coa sensa-
ta certeza de que non hai que perdelo. É este un traballo de recompilación, orga-
nización, selección, dixitalización e deseño realizado sen apoio económico por
parte da propia compañía. 

O mesmo sucede coa Rede Nasa que leva en funcionamento dende o 2010 e
posúe unha parte de arquivo virtual do pasado pero tamén opera como elemen-
to vivo, como plataforma do presente. Tal e como sinala Xesús Ron, tratábase “de
rexistrar as cousas no momento no que se estaban a facer, os procesos de creación
e investigación” (Baamonde 2019: 19). Concibida como unha web participativa
coa que crear comunidade, hoxe conta coa preocupación de ter data de caduci-
dade e de non dispor de recursos para mantela con vida ou trasladala. Á hora de
indicar a relación coa institución, desde a compañía vólvese apuntar á nefasta
experiencia de fondos extraviados co peche do CDAEMGA. 

Outro dos arquivos online de iniciativa privada é o arquivo en liña de danza
contemporánea creado por Manu Lago. Ferramenta que sacia a curiosidade e
exercita a memoria, este arquivo publicou a súa primeira fase o 29 de abril de
2018. Nunha completa base de datos, a iniciativa recolle documentación sobre
a creación coreográfica galega e ten como obxectivo recuperar a súa memoria e
poñer en valor tanto a súa diversidade como o seu volume e a súa calidade.

E na viaxe a través do arquivo online cabe sinalar a desaparición ou a sus-
pensión do Centro Coreográfico Galego cuxa directora, Mercedes Suárez, cesou
no seu posto en outubro de 2019 afogando unha entidade que viu reducir dras-
ticamente a súa actividade desde o ano 2010. Así, se visitamos a súa páxina web
–centrocoreografico.xunta.gal–, este centro creado en 2006, que colocou a
danza no mapa en Galicia e que atraeu a múltiples artistas que realizaban fóra a
súa formación ou o seu traballo, presenta unha sección de documentación. Nela
figura a colección Bitácora con números dedicados aos espectáculos Vacuo,
Kiosko das almas perdidas e Giseliña. Tamén aparece entre as súas entradas a
desaparecida revista Inquedanzas, editada pola tamén desaparecida Asociación
Galega de Profesionais da Danza. E resulta inevitable pensar ante tantas perdas,
a desaparición fugaz, na potencia anulada, na cantidade de talento pelexando á
contra para non desaparecer. 

INVESTIGACIÓN

Nese espazo de impulso eficaz e batalla desde a xestión, dentro das artes do
movemento, unha boa noticia é a intensa e produtiva actividade do Colectivo
RPM formado por Rut Balbís, Caterina Varela, Alexis Fernández e Félix Fer-
nández. Entre as súas iniciativas, que procuran sementar por todo o territorio
propostas diversas, destaca o proxecto Residencias Paraíso: un espazo de investi-
gación pero tamén unha axuda para que as artistas poidan investigar xunto cun
apoio económico para facelo. Catro son as edicións desta convocatoria que neste
2020 reúne 6 proxectos por todo o territorio galego. Así, diferentes espazos aco-
llen propostas de creación contemporánea ao tempo que se propicia o diálogo
entre creadoras e facilita o encontro co público a través da apertura dos proce-
sos creativos. De igual modo, o proxecto Residencias Paraíso ofrece asistencia á
documentación do traballo ofrecendo un material fundamental para continuar
a proposta desenvolvida no diálogo con outras entidades. Nese traballo expan-
sivo, destaca o diálogo interinstitucional realizado por toda a xeografía galega, a
capacidade de atracción de artistas doutros territorios e a presenza de creadoras
galegas noutros espazos do Estado con iniciativas como o denominado ‘Crucei-
ros Paraíso’.

Tamén neste ámbito da documentación e da mediación, cómpre anotar o
proxecto de programación expandida do TRCdanza e a serie de Pre-Textos que
acompañan os espectáculos. Ofrece así este colectivo un traballo de mediación
pero tamén de reflexión crítica, abre a comunicación entre creadoras ao tempo
que insisten na súa vontade de que as residencias artísticas se normalicen nos
orzamentos públicos. 

Continuando co apartado destinado á investigación no eido das artes escéni-
cas e da arte da acción, podemos mencionar diferentes iniciativas ligadas ás dife-
rentes universidades galegas: 

A primeira delas é a xa referida no apartado de documentación ligada ao Arqui-
vo Pillado Mayor e que pode visitarse en https://illa.udc.gal/biblioteca_arquivo_pi-
llado/investigacion. Trátase do traballo do GRUPO ILLA que en 2019 organizou o
I Encontro de Investigadoras e Investigadores no Teatro Galego e no que presentou
a reformulada colección Biblioteca-Arquivo Francisco Pillado Mayor.

Por outra parte, dentro da investigación académica cabe mencionar o Con-
greso Internacional Performa que nos últimos tres anos reuniu en Compostela a
figuras destacadas da creación contemporánea. Ademais, ligado á Universidade
de Vigo –Campus de Pontevedra– é preciso sinalar o Fugas e Interferencias,
congreso internacional sobre a arte da acción, que na súa quinta edición ten
como liñas de traballo a reflexión teórica da arte da acción, a investigación sobre
a acción e as súas interseccións, as interaccións entre a arte de acción e o con-
texto político e o comisariado da arte de acción. No artigo editado no número
94 da Revista Galega de Teatro, a creadora e investigadora Alba Blanco presen-
taba as liñas do Congreso de 2017 e recuperaba a importancia do Chámalle X,
xornadas de arte de acción baixo a coordinación de Carlos Tejo e que colocaban
a Galicia no mapa performativo internacional. Na súa reflexión, Blanco achega-
ba unha realidade que podería ser trasladada a case todo o mapa da creación
galega: “unha realidade difícil que mudou do entusiasmo inicial ao sobreesforzo
derivado da precariedade e da falta de respaldo institucional, e evidenciou tamén
unha falta de reflexión xeneralizada arredor da acción propia dun país onde non
existe unha tradición consolidada en canto á reflexión científica e obxectiva no
terreo artístico” (Blanco 2018: 50).

Por último, cabe destacar tamén a importancia da Escola Superior de Arte
Dramática que desde a súa apertura en 2005 impulsa o eido da investigación xa

que é labor de todo o profesorado das artes escénicas estar en permanente actua-
lización e o alumnado adquire conciencia sobre a necesidade de reflectir, inda-
gar e afondar no fenómeno escénico e no contexto no que se enmarca.

EDICIÓN

Pola súa banda, a edición é o proceso mediante o que se remata unha peza,
incluíndo o seu plasmado nun soporte destinado á difusión. Espazo para a explo-
ración e o diálogo, e que rematou en montaxe escénica e coa edición do seu
correspondente libro, foi Drama3, programa de residencia dramatúrxica impul-
sado polo Centro Dramático Galego. Unha experiencia de diálogo e de encon-
tro foi o que tivo lugar co proxecto DramaturXA, da mesma institución en cola-
boración coa asociación de dramaturxia Dramaturga. Foi un proxecto que aínda
que só levou á escena dúas das catro pezas previstas coa montaxe de Neorre-
tranca e posmorriña –a partir das obras Fantasía nº 5 en sol de Esther Carrode-
guas e Boisaca ou a divina desgraza de Roi Vidal– dez novas obras foron publi-
cadas da man de Positivas coa cuestión da identidade galega como pano de
fondo. Precisamente, é Positivas, coa colección ‘O papel do teatro’, a que se
encarga da publicación das producións do CDG, mais atopamos diversas colec-
cións e editoras: Escena aberta, da man de Edicións Laiovento; Os libros do
CDG, da man de Edicións Xerais; Colección CDG, editada polo Igaem. 

Tamén no eido editorial, en 2019 arrincou, por parte do Consello da Cultura
Galega, a primeira edición das Dramaturxias itinerantes en colaboración co Insti-
tuto Camões nas que entraron e diálogo, na súa circulación por Galicia e Portu-
gal, as dramaturgas Ana Carreira e Joana Craveiro, AveLina Pérez e Patricia Por-
tela. Un traballo que permite divulgar textos destas autoras na súa lingua orixinal.

Os premios seguen a ser unha gran fonte para dar saída e visibilidade á voca-
ción autoral. Así e todo, non podemos esquecer a redución das convocatorias (de
anual a bienal) dos premios Agadic (Álvaro Cunqueiro, Manuel María e Barriga
Verde) editados por Galaxia ou tamén a desaparición do valioso e exitoso premio
Diario Cultural de Teatro Radiofónico editado por Edicións Xerais, xunto coa
súa correspondente colección de textos e gravacións. E aínda que non sirva de
consolo, benvidas son as creacións dos certames anuais do premio Laudamuco de

Textos Teatrais –editado por Edicións Positivas– e o Certame de textos teatrais
Roberto Vidal Bolaño convocado pola Editorial Galaxia e o IES Ribeira do
Louro. De igual modo, é preciso sinalar a existencia doutros premios que conti-
núan no tempo, como é o caso do premio Abrente de textos teatrais –editado por
Difusora de Letras e Ideas  –, o premio de teatro Varela Buxán –editado por Edi-
cións Fervenza  – ou o premio Rafael Dieste, que publica a Deputación da Coru-
ña e que implica axuda económica para a posta en escena como foi o caso de Des-
pois das ondas, de Ernesto Is.

Iniciativas como a edición da obra gañadora do certame Dramaturxia Galega
Actual co apoio da Deputación de Pontevedra ou a edición e iniciativas privadas
como Kalandraka dos textos estreados de Chévere –acadando en varias ocasións o
galardón ao mellor libro de teatro na Gala do Libro–, a Fundación Manuel María
coa edición do teatro completo do autor chairego son exemplos do variado corpus
ao que se suman os títulos de Estaleiro editora, Urutau ou Axóuxere, con Lapsus,
de Alfonso Pexegueiro. Precisamente, Pexegueiro foi o protagonista do proxecto
Viaxe á illa das mulleres loucas, un interesante libro de documentación ao redor
da obra, xunto coa adaptación para a escena e a gravación do espectáculo editado
polo Concello de Ponteareas. Toda unha sucesión de iniciativas entre o milagre e
a sorpresa que, máis que un indicio de boa saúde da edición teatral en galego, cer-
tifica a súa permanente loita contra a inexistencia.

Xunto coas anteriores coleccións hai que destacar tamén os manuais e tradu-
cións destinados fundamentalmente a profesionais, estudantado de artes escéni-
cas e público xeral como os publicados nas coleccións de Galaxia dentro da
colección Biblioteca de Teatro iniciada en 2004: Biblioteca de teatro. Breviarios;
Biblioteca de teatro. Grandes manuais; Biblioteca de teatro. Manuais; Bibliote-
ca de teatro. ESAD de Galicia.

PUBLICACIÓNS PERIÓDICAS

En 2008, no encontro ibérico de artes escénicas, Roberto Corte e Pedro Lanza, de
La Ratonera, realizaban un percorrido polas publicacións das artes escénicas no
Estado. Das 29 cabeceiras presentadas na súa palestra “Tipoloxía de revistas de tea-
tro en España”, catro eran galegas: 

– Casahamlet. Revista de contidos monográficos, facendo fincapé na
publicación de textos dramáticos que aparecen con ilustracións artísticas
en cor e editada polo estudio teatral Casahamlet (A Coruña).
– Escaramuza. Revista da Asociación de Actores e Actrices de Galicia para
tratar e debater as cuestións específicas do gremio referidas ao teatro e ao
mundo audiovisual
– Paraíso. Revista de información e promoción das actividades da Rede
Galega de Teatros Auditorios e da rede de salas editada pola Axencia Gale-
ga das Industrias Culturais.
– Revista Galega de Teatro. Publicación dedicada á información, análise
e reflexión sobre artes escénicas con entrevistas, crónicas, críticas e artigos.
Inclúe texto dramático. De periodicidade trimestral até o ano 2019, desde
decembro de 2017 ofrece versión dixital.

A esas habería que sumar dúas publicacións máis:
–Núa. Revista independente dedicada ás artes escénicas e, en especial ao
estudo e investigación dos proceso de creación escénica e escritural, así
como de proxectos pedagóxicos, artísticos e de interese social que teñan
relación co teatro, a performance e as artes do espectáculo. De carácter tri-
mestral, a súa actividade comprende de 2011 a 2015.
–Bululú. Revista semestral especializada en monicreques e editada polo
Instituto Galego de Artes Escénicas e Musicais.

Nun tempo no que as publicacións sobre teatro son especies en perigo de
extinción, a Revista Galega de Teatro é a única das revistas citadas que continúa
coa súa actividade.

CONCLUSIÓN

Unha vez realizado o percorrido por algunhas das iniciativas públicas e privadas
no eido da documentación, a investigación e a edición teatral nas dúas últimas
décadas, podemos identificar unha paisaxe de preocupante fraxilidade derivada da:

– Falta dun centro de documentación institucional de referencia.
– Información disgregada e sen sistematizar.
– Perda e dispersión de fondos documentais almacenados ao longo dunha

década de traballo do Centro de Documentación das Artes Escénicas e
Musicais de Galicia.

– Perda de confianza nas institucións á hora de salvagardar o patrimonio
cultural das artes escénicas. 

– Falta de visibilidade e mínima repercusión dos proxectos.
– Falta de dotación económica para dotar os proxectos de estabilidade e

garantir a súa continuidade.
– Sobreesforzo ante a precariedade.
– Dependencia da vontade das persoas e non profesionalización.
– Desgaste da iniciativa individual ante a falta de acompañamento insti-

tucional.
– Mínima reivindicación social e sectorial no cumprimento da lei.

A Estratexia Cultura Galega 21 sinala entre os seus obxectivos estratéxicos
sensibilizar a sociedade galega sobre os valores da cultura, favorecer a participa-
ción social na cultura, optimizar a dispoñibilidade de equipamentos e servizos
culturais no territorio, impulsar a dixitalización da cultura galega e afondar no
coñecemento da cultura galega. Para todo isto, pero, sobre todo, para afondar
no coñecemento das artes escénicas galegas, é fundamental comezar a construír
o legado deteriorado potenciando mediante a súa documentación, potenciando
a investigación e reforzando a presenza da edición dunha forma vertebradora e
complementaria. De igual modo, a propia Estratexia Cultura Galega 21, dentro
do obxectivo de fortalecer o sector das artes escénicas inclúe o punto Lei das
artes escénicas de Galicia. Chegado a este punto, non debemos esquecer a exis-
tencia dun anteproxecto de lei no que traballou de forma conxunta a profesión
e que quedou suspendido. Acadar un consenso para a defensa e aprobación
dunha lei ambiciosa e responsable será unha das utopías sobre as que construír
o horizonte de 2030 e cara ás que avanzar de costas sen perder de vista un pasa-
do recuperado. Despois de todo, “o futuro está atrás”.

